
Annotatsiya. Mazkur tezisda qo‘y-echkilar brutsellyozi tashxisida teri allergik reaksiyalariga 

asoslangan serologik tadqiqotlar va usullar borasida XEB tomonidan tasdiqlangan ko‘rsatmalar 

tahlili bayon qilingan. Bundan tashqari hududiy tashxis markazlarida brutsella qo‘zg‘atuvchilari 

bilan ishlashda 3-darajali ehtiyot choralariga qat’iy rioya ko‘rilishi bo‘yicha majburiy ko‘rsatmalar 

keltirilgan. 

Kalit so‘zlar: infeksiya, XEB, allergik reaksiya, biovar, sporadik, abort, orxit, epididimit, 

artrit, antigen, Malta isitmasi, kultura, RBT, KBR. 

Аннотация. В этом тезисе представлен анализ утвержденных Международным 

эпизоотическим бюром (МЭБ) методических рекомендаций по серологическим исследованиям 

и методам, основанным на кожных аллергических реакциях, при диагностике бруцеллеза овец 

и коз. Кроме того, приведены обязательные указания в региональных диагностических 

центрах о строгом соблюдении мер предосторожности 3-го уровня при работе с 

возбудителями бруцелл. 

Annotation. This thesis presents an analysis of OIE-approved guidelines for serological 

testing and skin allergy-based methods for the diagnosis of brucellosis in sheep and goats. In 

addition, mandatory instructions are provided in regional diagnostic centers on strict adherence to 

level 3 precautions when working with Brucella pathogens. 

Brutsellyozning qo‘y-echki turi (Brucella ovis infeksiyasidan tashqari) ko‘pincha B.melitensis 

ning mavjud uchta biovarlarining biri tomonidan chaqiriladi. Qo‘y va echkilarda kasallik B.abortus 

yoki B.suis qo‘zg‘atuvchilari tomonidan ham sporadik holatda chaqirilishi mumkin, ammo bunday 

holatlar kamdan-kam uchraydi. Klinik jihatdan kasallik bir yoki bir nechta alomatlar bilan 

tavsiflanadi: abort, yo‘ldoshning ushlanib qolishi, orxit, epididimit va kamdan-kam holatlarda artrit, 

bachadon ajratmalari va sut bilan qo‘zg‘atuvchilarning ajralishi kuzatiladi. Ko‘pchilik holatlarda, 

abort yoki normal tug‘ishda ham brutsellalarning asosiy yuqish yo‘li kasallangan qo‘y va 

echkilarning yo‘ldoshi, homila oldi suyuqligi va qindan oqqan suyuqliklar orqali bo‘ladi. Bundan 

tashqari brutsellalar yelin va sperma ajratmalarida, turli to‘qimalar, masalan, boshning limfa 

tugunlari, taloq, jinsiy a’zolar (bachadon, urug‘don ortig‘i va tuxumdonlar) va artritdan jarohatlangan 

to‘qimalardan ajratilganligi to‘g‘risida ma’lumotlar mavjud [1].  

Tashxis abort materialidan, yelin ajratmalari yoki o‘lgandan keyin yorib ko‘rishda olingan 

to‘qimalardan brutsellalarni ajratib olishga asoslangan. Dastlabki tashxis maxsus brutsella 

antigenlariga hujayra vositachiligi yoki serologik reaksiyalar asosida o‘tkazilishi mumkin. 

Jahon sog‘liqni saqlash tashkiloti (JSST) biologik xavfsizlik bo‘yicha Brucella avlodini 

(xususan, B.melitensis) III-xavf guruhiga kiratgan. Brutsellyoz insonlarga osongina yuqadi va o‘tkir 

Malta isitmasini chaqiradi, kasallik surunkali shaklga aylanib, mushak-skelet tizimiga, yurak qon-

tomir va markaziy asab tizimlarida jiddiy asoratlarni keltirib chiqarishi mumkin. Infeksiya ko‘pincha 

kasbiy faoliyat bilan bog‘liq bo‘lib, asosan peroral, respirator yoki kon’yuktival yo‘llar orqali yuqadi, 

ammo keng omma uchun asosiy xavf – bu zararlangan sut va sut mahsulotlarini iste’mol qilish 

hisoblanadi.   

Brutsellyoz eng oson yuqadigan laboratoriya ichidagi infeksiyalardan biridir va abort 

mahsulotlari kabi yuqori darajadagi infeksiyalangan namunalarga ishlov berishda xavfsizlik 

choralariga qat’iy rioya qilinishi shart. Brucella bilan zararlangan materiallar bilan ishlashda 

xavfsizlikka tegishli maxsus tavsiyalar ishlab chiqilgan. Infeksion xavfni kamaytirish uchun tirik 

kulturalar yoki kasallik yuqtirilgan hayvonlarning zararlangan materiallarini laboratoriya 

tekshiruvlari, shuningdek, Brucella kulturasi bilan keng ko‘lamli ishlarni bajarishda 3-darajadan past 

bo‘lmagan xavfsizlik qoidalariga amal qilinishi zarur. 

Diagnostika usullari. Serologik usullar. Bakteriologik tadqiqotlarni o‘tkazish imkoni 

bo‘lmagan holatlarda, brutsella infeksiyasining tashxisi serologik usullarga asoslangan bo‘lishi kerak 

[1,2,7,10]. Tadqiqotlarda qon zardoblaridagi brutsellalarga qarshi antitelolar qidiriladi. Qo‘y va 

echkilar brutsellalarining silliq shtammlari bilan zararlanganligini tashxislashda eng ko‘p 

qo‘llaniladigan serologik tadqiqot usullari bu - Brucella antigeni ishtirokidagi Rozbengal test (RBT) 

va komplementni bog‘lash reaksiyasi (KBR) hisoblanadi. Yirik shoxli hayvonlarda kasallikni 

aniqlashda keng ishlatiladigan sutda Xalqa reaksiyasi (XR) mayda shoxli hayvonlar uchun samarasiz 

hisoblanadi. 

Mayda shoxli hayvonlar uchun RBT va KBR eng keng tarqalgan usul hisoblanadi [3]. Ushbu 

testlar xalqaro savdoda foydalanish uchun belgilangan tartibdir. RBT yuqori maxsuslikka ega emas, 

ammo brutsellyoz bo‘yicha nosog‘lom va sog‘lom podalarda brutsellyoz qo‘zg‘atuvchisining 

mavjudligini tekshirishda qoniqarli natijalarni beradi. Shunday qilib, kasallik yuqtirib olgan turlarni 

aniqlash ehtimolini oshirish va u butunlay yo‘qotilmagan hududlarda nazoratni kuchaytirish 

maqsadida mazkur tadqiqotlar bir vaqtning o‘zida o‘tkazilishi shart [4, 5, 6]. Agar amaliy yoki 

iqtisodiy sabablarga ko‘ra, kasallikni tugatish dasturi bo‘yicha RBT bilan bir vaqtda KBRni 

qo‘yishning imkoni bo‘lmasa, RBTning sezgirligini oshirish uchun ishlatiladigan reagentlarning teng 

hajmida emas, balki uch hajm zardob va bir hajm antigendan (masalan, 75 mkl va 25 mkl) foydalanish 

tavsiya etiladi. Ushbu oddiy modifikatsiya RBTning sezgirligini oshiradi va RBT hamda KBR 

natijalari o‘rtasidagi tafovutni minimallashtiradi [6]. Rev-1 shtammi bilan vaksinatsiya qilinishi 

natijasida hosil bo‘lgan antitelolarni ushbu usul yordamida B.melitensis bilan kasallanib tabiiy hosil 

bo‘lgan antitelolardan ajratib bo‘lmasligi sababli, RBT va KBR natijalarini otarni vaksinatsiya 

qilinganlik holatini sinchkovlik bilan tahlil qilinishi bilan hisobga olinishi kerak. Bundan tashqari, 

har ikki test ham B.melitensis tomonidan yuzaga kelgan serologik reaksiyalarni Yersinia 

enterocolitica O: 9 kabi o‘zaro ta’sir qiluvchi bakteriyalar natijasida kelib chiqadigan yolg‘on ijobiy 

reaksiyalardan (YOIR) farqlash uchun yetarli darajada maxsus emas. 

Teri allergik reaksiyalariga asoslangan serologik tadqiqotlar va usullar: Brutsella 

antigeni uchun testlar (RBT) va komplement bog‘lash reaksiyasi (KBR), odatda hayvonlar va alohida 

tur guruhlarini tekshirish uchun tavsiya etiladi [10]. Qon zardobini agglyutinatsiya reaksiyasi mayda 

shoxli hayvonlar diagnostikasi uchun ishonchsiz usul hisoblanadi [8]. 

Tekshirish maqsadida bilvosita immunoferment tahlili (b-IFT) va polyarizatsion flyuoressent 

immuntahlil (PFIT) kabi testlardan ham foydalanish mumkin [9]. Namunalarni tekshirish uchun yirik 

shoxli hayvonlarda brutsellyozni aniqlash uchun sutda Xalqa reaksiyasi (XR) kabi ishonchli 

tadqiqotlar mavjud emas. Brutsellyozga qarshi emlanmagan otarlarni tekshirish yoki qo‘shimcha 

o‘rganish uchun brusellinga teri sinovi o‘tkaziladi, bunda tozalangan standartlashtirilgan 

lipopolisaxarid (LPS) saqlamaydigan antigen preparati ishlatilishi shart. Yakunida natijalar klinik 

belgilar, kasallik tarixi, serologik tahlillar va ekma kulturalarini hisobga olgan holda talqin etiladi. 

Xulosa. XEB tomonidan tasdiqlangan ko‘rsatma bo‘yicha qo‘y va echkilarda brutsellyozga 

tashxis qo‘yishda bakteriologik tekshiruv bilan birga IFT va klassik usullardan (RBT va KBR) 

foydalanib kompleks tarzda xulosa berish maqsadga muvofiq. Bundan tashqari Brucella melitensis 

qo‘zg‘atuvchisi bilan ishlashda laboratoriyada III-darajali ehtiyot choralariga qat’iy amal qilish zarur. 

FOYDALANILGAN ADABIYOTLAR RO‘YXATI 

